
Sogns da la Surselva a Turitg
Exposiziun en il Museum naziunal svizzer

DA CLAUDIA CADRUVI / ANR

■ «Maria Magdalena Mauritius» sa
numna l’exposiziun da sontgs dal temp
medieval a Turitg. Il num da l’exposi-
ziun sa referescha sin duas figuras da
sontgs da la Surselva: Sontg Mauritius
da Mustér e Maria Madlaina da Ters-
naus. Radund 400 figuras da lain dal
temp medieval posseda il museum na-
ziunal. Vitiers vegnan anc ventg retabels
(Altaraufsatz). Davart questa collecziun
da sontgs ha il museum naziunal uss edì
in catalog che descriva e mussa mintga
figura. Da sfegliar il catalog croda si, che
blers sontgs derivan dal Grischun e dal
Vallais.

Ensemen cun l’ediziun dal catalog ha
il museum avert l’emna passada l’exposi-
ziun «Maria Magdalena Mauritius». El-
la mussa fin ils 20 da mars 2008 ina part
da la pli gronda collecziun svizra da
sontgs dal temp medieval.

Sontgs per tiradurs e per frisunzs
Tge muntada avevan questas figuras? Vi
da tge requisits enconuschan ins ils
sontgs? Pertge vesa ina Madonna dal
12avel tschientaner or auter ch’ina statua
da Maria dal 16avel tschientaner? L’ex-
posiziun emprova da dar respostas sin ta-
las dumondas.

Ils umans dal temp medieval èn stads
smanatschads da la pestilenza, da la fom,
da catastrofas e guerras. Per quests umans,
adina en malsegirezza, muntavan ils
sontgs ina gronda speranza. Tgi che ruga-
va tar in sontg u tar ina sontga, carteva
ch’il sontg u la sontga gidia u forsa schi-
zunt ch’il sontg intervegnia tar Dieu.

Mintga sontg aveva – u ha anc adina
– sias domenas. Uschia è sontg Cristof-
fel per exempel il protectur dals viagia-
turs, sontg Bastiaun pertgira ils tiradurs,
Maria Madlaina è la patruna dals fri-
sunzs, dals ortulans, dals cusunzs, ma era
dals putgants plain ricla. Plinavant datti
patruns da citads u regiuns, sco sontg
Gliezi per Cuira u sontg Flurin per l’En-
giadina Bassa.

Era Maria va cun la moda
Ina entira stanza da l’exposiziun è dedi-
tgada a la figura da Maria. Dudesch
sculpturas mussan co ch’il maletg da Ma-
ria è sa midà. La figura da Maria d’en-
turn 1200 mussa anc l’interpretaziun
strentga e romanica. En la figura dal
1320 è la mimica da Maria gia pli pla-
schaivla e la vestgadira sumeglia quella
da las damas da noblezza da Turitg u
Konstanz. Enturn il 1400 vegn la fatscha
modellada anc pli lomma e las tailas
mussan vi sin la moda eleganta en las
curts. Pli tard datti sculpturas cun cha-
vels averts e cun attributs da la nova da
masteranzas e da negoziants en las citads.

In stgazi en il carner
Il 1524 vegn devastada la gronda part da
maletgs sacrals, scultpuras e cruzifix en il
territori da Turitg u en auters territoris

da la refurmaziun. Ma er en regiuns ca-
tolicas hai dà temps, en ils quals ins ha
bandischà figuras da sontgs ord basel-
gias e capluttas e remplazzà ellas cun fi-
guras pli modernas.

Ina schliaziun fitg pietusa da «dismet-
ter» ils sontgs vegls han ins chattà a Ra-
ron en il chantun Vallais. Il 1924, cura
ch’ins ha renovà la baselgia a Raron, han
ins chattà en il carner set scultpuras da
lain sut mantuns d’ossa e chavazzas.
Tranter questas sculpturas era ina Ma-
donna d’enturn 1150. Ella vala oz sco ina
da las pli impurtantas ovras d’art roma-
nicas da la Svizra.

Blers sontgs lumnezians
Radund tschuncanta sontgs dal Gri-
schun cuntegna il catalog. En l’exposi-
ziun èn da vesair be circa la mesadad. La
gronda part da las figuras grischunas de-
riva da la Surselva: Cumbel, Degen,
Mustér, Falera, Ruschein, Val S. Pieder,
Morissen, Sevgein, Tersnaus e Ladir.

Il museum porscha guidadas da Na-
dal, guidadas per famiglia u per scolas.

Dione Flühler, Peter Wyer: «Die Holzskulpturen
des Mittelalters». Catalog en dus toms edì dal
Museum naziunal svizzer. 746 paginas,
1000 illustraziuns.

Fin ils 31-12-07 en subscripziun per 190 francs,
ed en il shop dal museum per 240 francs.
Turitg 2007.
Dapli infurmaziuns sut www.heilige.ch

Exposiziun speciala alla buorsa da minerals a Turitg
■ (anr/sb) L’exposiziun speciala dalla
buorsa internaziunala da minerals e
fossils a Turitg ha uonn il tetel «cantun
Grischun». La buorsa ha liug sonda e
dumengia proxima el «Messezentrum»
Turitg-Oerlikon». Sin lur pagina d’inter-
net (www.szm.ch) scrivan ils cavacristallas
da Turitg che gia l’exposiziun speciala va-
li ina viseta alla buorsa. En 13 vitrinas mu-
ossi quell’exposiziun speciala il meglier
ord collecziuns privatas e museums. En-
zacons exemplars specials: Quarz da fem
da varga 60 centimeters anflaus il 2006
ella Val Nalps, hematits da Paul Berther,
topas da varga dus centimeters ord la
Lumnezia, grondas gruppas dalla Val
Cavrein, fluorits rosa dil Frunthorn ed ina
rosa da fier da siat centimeters anflada sigl

intschess dil Lucmagn. Denter auter an-
flan ins era cristallas e minerals da Giusep
Venzin da Fuorns, Damian Curschellas da
Sedrun, Simon Cavegn da Sedrun,
dall’Uniun Cristallina Mustér, d’Alfons
Derungs d’Uors e d’Alex Derungs da Sur-
casti. Buca tut, mo empau da quei che tar-
lischa sonda e dumengia a Turitg ei tutti-
na aur. Tocs dad aur anflai el Grischun.
Sper las custeivladads ord nossas munto-
gnas grischunas dat ei era da contemplar
minerals e fossils exponi da rodund 200
ulteriurs cavacristallas.

La buorsa da minerals e fossils a Turitg
ha liug sonda, ils 24 da november dallas
10.00 – 18.00 e dumengia, ils 25 da november
dallas 10.00 – 17.00 el «Messezentrum»
Turitg-Oerlikon ellas hallas 9.1 e 9.2.

Ina gruppa da quarz da fem da Luis e Damian Curschellas anflada ella Val Giuf. MAD

Affons dallas vias a Glion
Ier ein varga 6000 affons en Svizra sesluittai ella rolla dils affons dallas vias

■ (anr/sb) Enstagl far scola ein ils af-
fons dalla tiarza classa da Glion stai
ier sin via ed ein sesluittai ella rolla
dils affons dallas vias. Els han schu-
bergiau calzers, repartiu gasettas, pet-
ta e bubrondas. Las bunamanas ch’els
han survegniu persuenter van en favur
d’in project per affons dallas vias da
Terre des hommes. Sper la fontauna dil
marcau ed avon il Coop han ils 14 affons
dalla tiarza classa da Glion attratg ier l’at-
tenziun cun lur capetschas oranschas ed
in cunfar cordial. Els han plidentau tut
quels che mavan sperasvi: «Lesses in toc
petta? Lessas in te? Astgein nus schuber-
giar ils calzers?» Ei hagien survegniu da-
bia daners, han Fabio, Andrin, Nadja,
Ulas, Celina e Lara raquintau a La Quo-
tidiana. Avonmiezdi fuvi lur gruppa den-
ton avon il Coop e leu mavien biars spe-
rasvi e schevien ch’ei tuornien pli tard.
Sper la fontauna pareva la fatschenta
denton da marschar. «Igl ei interessant e
legher, biars stattan eri, fan ina sgnocca
cun nus ni fan cumpliments», ha Fabio
detg ferton ch’in manischunz ha reteniu
siu auto, schau giu la finiastra, tunschiu
ina bunamana ed ei ius vinavon.

Mo per in di
«Biars han dau daners, mo han vuliu
prender nuot da nus», ein Nadja e Celi-
na sesmarvegliadas. Sesluittar ella rolla
dils affons dallas vias seigi flot – denton
mo per in di – stuer far quei adina fussi
trest. Nadja quitava era ch’ei seigi atgna-
mein buca logic ch’els hagien pettas da

reparter, affons dallas vias hagien segir
buca pettas e te. Ins ha percurschiu che
la sort dils affons dallas vias fatschenta ils
affons da Glion. Ella rolla dils affons dal-
las vias ein buca mo els, mobein varga
6000 affons en Svizra sesluittai ier a ca-
schun dil di dils dretgs digl affon. Aschia
han els clamau en memoria ch’ils dretgs
digl affon existan dapi diesch onns el re-
glament giuridic dalla Svizra. Cun lur
scolast Uwe Hinrichsen han las buobas ed

ils buobs tematisau en scola ils dretgs dils
affons. «Cun nus affons en Svizra va ei
bein, nus havein cletg da saver viver pro-
tegi», han ils affons dalla tiarza classa da
Glion manegiau. En bia tiaras vegnan ils
dretgs fundamentals violai massivamein.
Affons piteschan fom, vivan sin via, ve-
gnan confruntai cun drogas e criminali-
tad, vegnan nezegiai ora sco forzas da la-
vur ed ein unfrendas. Dapi 1960 s’enga-
scha Terre des hommes per quels affons.

Ier han ins saviu dumbrar varga 6000 affons dallas vias en Svizra. Quei ei denton negin
motiv da far quitau per els damai ch’els ein mo sesluittai in di en quella rolla.FOTO S. BEARTH

Pertge ha il museum naziunal pli blers
sontgs d’ina regiun che da l’autra? Ina
raschun pon esser ils martgadants che
han vendì scultpuras. Il Museum na-
ziunal svizzer posseda per exempel tre-
desch sculpturas da la Lumnezia.
Diesch da questas sculpturas èn ve-
gnidas intermediadas e vendidas dad
Alois Elvedi da Castrisch. Las figuras
lumnezianas ha il museum cumprà
tranter 1907 e 1909. Suenter ha il
museum obtegnì naginas scultpuras
pli dals Lumnezians. Dione Flühler,
curatura dal museum naziunal, sup-
pona che quai ha da far cun la char-
plina giuridica ch’i ha dà pervi da

quatter sculpturas che derivan da Pleif
e che Elvedi ha vendì l’avrigl 1907 al
museum. In mez onn pli tard hai dà
ina charplina tranter il museum e la
plaiv che ha pretendì che las quatter
figuras vegnian restituidas. Il 1909 èn
ins sa cunvegnì d’augmentar il pretsch
da cumpra sin 4000 francs. Radund
30 onns pli tard ha Pleif regalà al mu-
seum naziunal anc il maun sanester da
sontg Vintschegn. Il maun avevan ins
chattà durant la restauraziun davos las
truclas, ed el mancava vi d’ina figura
dal museum. Questa istorgia descriva
Flühler a l’entschatta dal catalog «Die
Holzskulpturen des Mittelalters».

Charplinas pervi da sontgs lumnezians
avant tschient onns

Pietà, enturn il 1340, probabel dal Gri-
schun.

Sontga Maria Madlaina, da Tersnaus, en-
turn il 1500.

Sontg Victor Maurus, da San Vittore, enturn
il 1500. FOTOS MAD

Sontg chavalier, probabel Mauritius, en-
turn il 1450, derivanza supponida: Mustér.

